
全梁文　卷十六

元帝（二）

卷十六

元帝〈二〉

即位改元诏〈承圣元年十一月丙子〉

　　夫树之以君，司牧黔首。帝尧之心，岂贵黄屋，诚弗获已而临莅之，朕皇祖太祖文

皇帝积德岐、梁，化行江、汉，道映在田，具瞻斯属。皇考高祖武皇帝明并日月，功格

区宇，应天从民，惟睿作圣。太宗简文皇帝地侔启、诵，方符文、景。羯寇凭凌，时难

孔棘。朕大拯横流，克复宗社。群公卿士、百辟庶僚，咸以皇灵眷命，归运斯及，天命

不可以久淹，宸极不可以久旷，粤若前载，宪章令范，畏天之威，算隆宝历，用集神器

于予一人。昔虞、夏、商、周，年无嘉号，汉、魏、晋、宋，因循以久。朕虽云拨乱，

且非创业，思得上系宗祧，下惠亿兆。可改太清六年为承圣元年。逋租宿责，并许弘贷；

孝子义孙，可悉赐爵；长徒锁士，特加原宥；禁锢夺劳，一皆旷荡。〈《梁书�元帝纪》

〉

手诏封宗懔

　　昔扶柳开国，止日故人；西乡胙土，本由宾客。况事涉勋庸，而无爵赏。尚书侍郎

宗懔，亟有帷幄之谋，诚深股肱之寄，从我于迈，多历岁时。可封信安县侯，邑一千户。

〈《周书�宗懔传》〉

劝农诏〈承圣二年二月庚午〉

　　食乃民天，农为治本，垂之千载，贻诸百王，莫不敬授民时，躬耕帝藉。是以稼穑

为宝，《周颂》嘉其乐章；禾麦不成，《鲁史》书其方册。秦人有农力之科，汉氏开屯

田之利。顷岁屯否，多难荐臻，千戈不戢，我则未暇。广田之令，无闻於郡国；载师之

职，有陋於官方。今元恶殄歼，海内方一，其大庇黔首，庶拯横流。一厘旷务，劳心日

仄；一夫废业，舄卤无遗。国富刑清，家给民足。其力田之身，在所蠲免。外即宣勒，

称朕意焉。〈《梁书�元帝纪》〉

将归建邺先遣军东下诏〈承圣二年八月庚子〉

　　夫爰始居亳，不废先王之都；受命於周，无改旧邦之颂。顷戎旃既息，关柝无警。

去鲁兴叹，有感宵分，过沛殒涕，实劳夕寐。仍以潇、湘作乱，庸、蜀阻兵，命将授律，

指期克定。今八表�段清，四郊无垒，宜从青盖之典，言归白水之乡。江、湘委输，方

船连舳，巴峡舟船，精甲百万，先次建邺，行实京师；然後六军遄征，九旂扬旆，拜谒

茔陵，修复宗社。主者详依旧典，以时宣勒。〈《梁书�元帝纪》〉

赠谥杜�诏〈承圣二年〉

　　�京兆旧姓，元凯苗裔，家传学业，世载忠贞。自驱传江渚，政号廉能；推毂浅源，

实闻清静。奄致殒丧，恻怆於怀。可赠车骑将军，加鼓吹一部，谥日武。〈《梁书�杜

�传》〉

加王僧辩太尉、车骑大将军诏〈承圣三年三月甲辰。按：今传作二月，误。〉

　　赞俊遂贤，称于秦典；自上安下，闻之汉制。所以仰协台曜，俯佐弘图。使持节、

侍中、司徒、尚书令、都督扬南徐东扬三州诸军事、镇卫将军、扬州刺史、永宁郡开国

公僧辩，器宇凝深，风格详远，行为士则，言表身文，学贯九流，武该七略。顷岁征讨，

自西徂东，师不疲劳，民无怨ゥ，王业艰难，实兼夷险。宜其燮此中台，膺兹上将；寄

之经野，匡我朝猷。加太尉、车骑大将军，馀悉如故。〈《梁书�王僧辩传》〉

追谥王佥诏〈承圣三年〉

　　贤而不伐曰恭，谥恭子。〈《梁书�王份附传》〉

敕杜龛〈承圣初〉

　　卿年时尚少，习读未晚。颜晃文学之士，使相毗佐。造次之闲，必宜谘禀。〈《陈

书�颜晃传》，承圣初，杜龛为吴兴太守，元帝使晃管其书翰，仍敕龛。〉

手敕报王僧辩

　　孔、沈二士，今且借公。〈《陈书�孔奂传》，元帝於荆州即位，徵奂及沈炯并令

西上，僧辩累表请留之，帝手敕报僧辩。〉

手敕报颜之仪

　　枚乘二叶，俱得游梁；应贞两世，并称文学。我求才子，鲠慰良深。〈《周书�颜

之仪传》，之仪献《神州颂》，辞致雅赡，元帝手敕报。〉

别敕王僧辩〈承圣三年十月〉

　　黑泰背盟，忽便举斧。国家猛将，多在下流，荆陕之众，悉非劲勇。公宜率貔虎，

星夜就路，倍道兼行，赴倒悬也。〈《梁书�王僧辩传》〉

答南平王恪等令〈太清四年十一月〉

　　数锺阳九，时惟百六，鲸鲵未翦，寤寐痛心。周粤天官，秦称相国，东至于海，西

至于河，南次朱鸢，北渐玄塞。率兹小宰，弘斯大德。将何用继踪曲阜，拟迹桓、文，

终建一匡，肃其五拜。虽义属随时，事无虚纪，传称皆让，《象》著鸣谦，瞻言前典，

再怀哽恧。〈《梁书�元帝纪》〉

与诸藩令

　　令：即日青凫朽贯，红粟盈仓，据有全楚，奄荒南服，舳舻万计，铁马千群。一九

之士，可封函谷；半纸之翰，能下聊城。而不以富贵为荣，不以妻孥为念，沥血叩心，

枕戈尝胆，其何故哉！政欲扫荡长蛇，诛锄封豕，本非经略三夏，包罗二别，而中流未

附，必鲠王师，弗见勤王之勋，且有亲寻之辱，兴言思此，载劳寤寐。政当浮舟水次，

秣马江陵，静听郢藩，若为消息。脱能前驱入讨，同盟勤王。陕服景从，差为未晚。如

其驱率市人，沂流西入。凡我腹心，人百其勇。判当待彼先举，然後从事。兵非我始，

幸各逡巡。其间小小应接，非今所议。〈《文馆词林》〉

答王僧辩等劝进令〈太清五年十月〉

　　孤以不德，天降之灾，枕戈饮胆，扣心泣血。风树之酷，万始不追；霜露之哀，百

忧总萃。甫闻伯升之祸，弥切仲谋之悲。若封豕既歼，长蛇即戮，方欲追延陵之逸轨，

继子臧之高让，岂资秋亭之坛，安事繁阳之石。侯景，项籍也；萧栋，殷辛也，赤泉未

赏，刘邦尚曰汉王；白旗弗悬，周发犹称太子。飞龙之位，孰谓可跻；附凤之徒，既闻

来议。群公卿士，其谕孤之志，无忽。〈《梁书�元帝纪》〉

又答〈太清五年十一月乙亥〉

　　省示，复具一二。孤闻天生蒸民而树之以君，所以对扬天休，司牧黔首。摄提、合

雒以前，栗陆、骊连之外，书契不传，无得称也。自阪泉彰其武功，丹陵表其文德，有

人民焉，有社稷焉，或歌谣所归，或惟天所相。孤遭家多难，大耻未雪，国贼则蚩尤弗

翦，同姓则有扈不宾，卧而思之，坐以待旦，何以应宝历，何以嗣龙图。庶一戎既定，

罪人斯得，祀夏配天，方申来议也。〈《梁书�元帝纪》〉

下断劝进表奏令

　　《大壮》乘乾，《明夷》垂翼，睿度亟移，玉律屡徙，四岳频遣劝进，九棘比者表

闻。谯、沛未复，茔陵永远，于居于处，寤寐疚怀，何心何颜，抚兹归运。自今表奏，

所由并断，若有启疏，可写此令施行。〈《梁书�元帝纪》〉

耕种令〈太清六年正月甲戌〉

　　军国多虞，戎旃未静，青领虽炽，黔首宜安。时惟星鸟，表年祥於东秩；春纪宿龙，

歌岁取於南�。况三农务业，尚看夭桃敷水；四人有令，犹及落杏飞花。化俗移风，常

在所急；劝耕且战，弥须自许。岂直燕垂寒谷，积黍自温，宁可坠此玄苗，坐冷红粒，

不植燕颔，空候蝉鸣。可悉深耕溉种，安堵复业，无弃民力，并分地利。班勒州郡，咸

使遵承。〈《梁书�元帝纪》〉

又答王僧辩等劝进令〈太清六年三月己丑〉

　　省表，复具一二。群公卿士，亿兆夷人，咸以皇天眷命，归运所属，用集宝位于予

一人。文叔金吾之官，事均往愿；孟德征西之位，且符前说。今淮海长鲸，虽云授首；

襄阳短狐，未全革面。太平玉烛，尔乃议之。〈《梁书�元帝纪》。〉

解严令〈太清六年四月丁巳〉

　　军容不入国，国容不入军。虽子产献捷，戎服从事，亚夫弗拜，义止将兵。今凶丑

歼夷，逆徒殄溃，九有既截，四海嵸安。汉官威仪，方陈盛礼，卫多君子，寄是式瞻。

便可解严，以时宣勒。〈《梁书�元帝纪》〉

赦令太清六年五月乙酉

　　君子赦过，著在周经；圣人解纲，闻之汤令。自猃狁孔炽，长蛇荐食，赤县阽危，

黔黎涂炭，终宵不寐，志在雪耻。元恶稽诛，本属侯景；王伟是其心膂，周石珍负背恩

义，今并烹诸鼎镬，肆之市朝。但比屯邅寇扰，为岁已积，衣冠旧贵，被逼偷生，猛士

勋豪，和光苟免，凡诸恶侣，谅非一族。今特阐以王泽，削以刑书，自太清六年五月二

十日昧爽以前，咸使惟新。〈《梁书�元帝纪》〉

召学生教

　　阁下：昔楚王好《诗》，沛王传《易》，犹且传之不朽，以为盛事。况吾亲承天旨，

闻《礼》闻《诗》，方欲化行南国，被於西楚。〈《艺文类聚》三十八〉

下荆州辟韩怀明等教

　　处士河东韩怀明、南平韩望、南郡瘐承先、河东郭�，并脱落风尘，高蹈其事。两

韩之孝友纯深，庾、郭之形骸枯槁。或橡饭菁羹，惟日不足；或葭墙艾席，乐在其中。

昔伯武、贞坚，就仕河内；史云孤劭，屈志陈留。岂曰场苗，实惟攻玉。可加引辟，并

遣喻意。既同魏侯致礼之请，庶无辟疆三缄之叹。

上忠臣传表

　　资父事君，实曰严敬；求忠出孝，义兼臣子。是以冬温夏清，尽事亲之节；进思将

美，怀出奉之义。羲、轩改物，殷、周受命；三能十乱，九棘、五臣。靡不夙夜在公，

忠为令德。若使缙云得姓之子，姬昌鲁卫之臣。是知理合君亲，孝忠一体；性与率由，

因心〈《初学记》作「恩义」〉致极。臣连华霄汉，凭晖日月，三握再吐，夙奉紫庭之

慈，春《诗》秋《礼》，早蒙丹扆之训。宣帝裒德，麟阁画充国之形；显宗念功，云台

图仲华之象。〈《艺文类聚》二十，《初学记》十七。〉

请於州立学校表

　　臣闻公宫之南，四术、四教；司乐成均，六诗、六律。韶濩既舞，羽签之道行焉；

党塾兹备，离经之志辩焉。故不升嵩、霍，岂识乾行之峻；不临溟、渤，安知地载之厚。

洎乎秦焚金篆，周亡玉镜，群言争乱，诸子相腾，《书》则夏侯、欧阳，《易》则神输、

道训，《诗》乃齐、鲁、毛、韩，《传》称邹、左、张、夹，《礼》有曲台、王史之异，

《乐》有龙德赵定之殊。伏惟陛下，抚五辰而建五长，播九德而导九州。容成为历，兴

景云之瑞；伶伦吹律，应黄锺之�。拨乱反正，经武也；制礼作乐，纬文也。若非六经

庖厨，百家异馔，三坟为瑚琏，五典为笙簧，岂能暴以秋阳，纡就望之景，濯以江汉，

播垂天之泽。〈《艺文类聚》三十八〉

荐顾协表

　　臣闻贡玉之士，归之润山；论珠之人，出於枯岸。是以刍荛之言，择於廊庙者也。

臣府兼记室参军吴郡顾协，行称乡闾，学兼文武，服膺道素，雅量邃远，安贫守静，奉

公抗直，傍阙知己，志不自营，年方六十，室无妻子。臣欲言於官人，申其屈滞，协必

苦执贞退，立志难夺，可谓东南之遗宝矣。伏惟陛下未明求衣，思贤如渴，爰发明诏，

各举所知。臣识非许、郭，虽无知人之鉴，若守固无言，惧贻蔽贤之咎。昔孔愉表韩绩

之才，庾亮荐翟汤之德，臣虽未齿二臣，协实无惭两士。〈《梁书�顾协传》〉

荐鲍几表

　　臣闻思皇多士，仄陋所以明扬；畴咨熙载，髦俊所以并作。斯固殷殿初基，拾龙渊

之宝；虞祠始构，献凤管之玉。旌蒲出鲁，贲帛归齐；颂声既兴，盛业斯在。伏惟陛下，

则天纬地，乘正驭才，少汰八风，澄明六合。叶龟、登梦之客，日贲於丘园；韦毂、投

钓之臣，相望於魏阙。故已物无遗宝，□□□□振鹭有充庭之讴，白驹罕空谷之咏，洋

洋济济，无得而称者焉。臣诚识愧知才，职非选举。窃以进贤上赏，蔽贤显戮，敢缘斯

义，用举所知。伏见鲍几，门庭雍睦，立身贞退，博涉文史，颇闲刀笔，忠公抗直，出

宰廉平，雅志弘深，安贫专静，解巾入仕，三十馀年，自游臣府，一纪於兹。前宰东邑，

实有二鲁之风；近处南台，欲尊两鲍之则。伏揆天严，已当简在。脱蒙显居良局，登以

清贯，将齐毛玠古人之服，实同吴隐酌水之廉。昔丁隈牧州，陈顾翟之好礼；徐靖为郡，

荐袁涣之笃学。桓范驱传，先举管宁；朱则剖符，亦称董直。臣才非往哲，识愧前修，

轻尘听览，伏待斧钺。〈《艺文类聚》五十三〉

迁荆州输江州节表

　　周有掌节之职，汉有符节之令，所以子孙慷慨，忠肃勤王，无绝终古，有高前载。

臣自拥旄鹤塞，执兹龙节，幸逢银山自溢，玉烛调年。虽免茂弘之讥，竟微辛毗之勇。

〈《艺文类聚》六十八〉

高祖武皇帝谥议

　　臣闻翼善传圣曰尧，仁圣盛明曰舜，受禅成功曰禹，除虐去残曰汤。谥者行之迹，

号者功之表。虽贱不诔贵，卑不诔尊。而彰乎名者，盛德之嘉号也；被於物者，治定之

实录也。斯所以声明焕乎锺石，昭晰备於弦管者焉。伏惟天纵钦明，惟睿作圣；功超三

五，声逾七十。仰之弥高，就之弥远；载潜载跃，乃武乃文。先是木运告终，群后改属，

乾维罔构，地纽如崩。祧祀阽危，公卿旰食。九牧有沦胥之悲，八表兴横流之叹，乃凝

威黑水，表瑞丹陵，云合景从，表里神福，受终文组，允恭克让。知黔首不可以无归，

苍生不可以无主。降汾阳之远志，不得已而临之。於是类帝禋宗，革命创制，帝郊式展，

殷荐斯洁。临兹大宝，化与和气俱宣；扇此王风，政与秋霜并肃。言悬日月，功格区宇。

不以紫宸为贵，不以黄屋为尊。政谧刑措，民殷国阜。虹旌式卷，堡燧载清；胥象相因，

环楛无旷。天衢亭泰，王道升平；南海候风，东溟奉贡。膏露凝枝，庆云解石；山开苍

壁，地出玄圭，骠骑把钺，则休屠款塞；太尉抗旌，则名王蹶角。声教所渐，浃灵蛇之

都；威令所行，通烛龙之外。开庠建序，布护於成均；正俗移风，氛氲於司乐。虚纳十

乱，引谅直之规；广辟四门。弘招贤之德。青衿知击壤之性，黄发恣鼓腹之欢。加以钻

味微言，研精至道，文终所牧之典，史倚所读之书，无辍万机，日且千遍。驰郁郁之声，

表乾乾之德。允所谓皇哉君哉，日用而不知者矣。方且告成岱岳，镂升中之玉简。昭事

梁甫，秘礼首之金绳。而文王明夷，事侔往册；黄帝桥山，痛深前典。万有沦伤，三辰

掩曜；人只轸慕，山海含悲。恸切陟方，哀深遏密；烦冤荼毒，贯切心髓。风树不静，

陟岵何期。思所以钦若九功，仰稽七德。〈《艺文类聚》十四〉

驰檄告四方

　　夫剥极生灾，乃及龙战，师贞终吉，方制獖豕。岂不以侵阳荡薄，源之者乱阶；定

龛艰难，成之者忠义。故羿、浇灭於前，莽、卓诛於後。是故使桓、文之勋，复兴於周

代；温、陶之绩，弥盛於金行。粤若梁兴五十馀载，平壹宇内，德惠悠长，仁育苍生，

〈《艺文类聚》作「群生」。〉义征不服，左伊右瀍，咸皆仰化；浊泾清渭，靡不向风。

建翠凤之旗，则六龙骧首，击灵鼍之鼓，则百神警肃。风、牧、方、邵之贤，卫、霍、

辛、赵之将，羽林黄头之士，虎贲缇骑之夫，叱咤则风云兴起，鼓动则嵩、华倒拔。自

桐柏以北，孤竹以南，碣石之前，流沙之後，延颈举踵，交臂屈膝。胡人不敢牧马，秦

士不敢弯弓。叶和万邦，平章百姓，十尧九舜，曷足云也。贼臣侯景，匈奴叛臣，鸣镝

馀噍。悬瓠空城，本非国宝，寿春畿要，赏不逾月。开海陵之仓，赈常平之米，檄九府

之费，锡三官之钱，冒于货贿，不知纪极。敢兴逆乱，梗我王畿。贼臣正德，阻兵安忍。

日者结怨江芈，远适单于。简牍屡彰，彭生之魂未弭；聚敛无度，景卿之诮已及。为虎

传翼，远相招致。虔刘我生民。〈《艺文类聚》作人民〉离散我兄弟。我是以董率皋貔，

躬擐甲胄，霜戈照日，则晨离夺晖，龙骑蔽野，则平原掩色，信与江水同流，气与寒风

俱愤。凶丑畏威，委命下吏，乞活淮肥，苟存徐、兖。涣汗既行，丝纶爰被。我是以班

师凯归，休牛息马。贼犹不悛，遂复矢流王屋，兵躔象魏。总章之观，非复听讼之堂；

甘泉之宫，永乖避暑之地。坐召宪司，卧制朝宰，矫托天命，伪作符书。重增赋敛，肆

意裒剥，生者逃窜，死者暴尸。道路以目，庶僚钳口。刑戮失衷，爵赏由心，老弱波流，

士女涂炭。臧获之人，五宗及赏；搢绅之士，三族见诛。谷粟腾踊，自相吞噬。喋喋黔

首，路有衔索之哀；蠢蠢黎民，家陨桓山之泣，偃师南望，无复储胥、露寒，河阳北临，

或有穹庐毡帐。南山之行，未足言其愆；西山之兔，不足书其罪。外监陈茔之至，伏承

先帝登遐，宫车晏驾。奉讳惊号，五内摧裂，州冤本毒，无地容身。景阻饥既甚，民且

狼顾，遂侵轶我彭蠡，凭凌我郡邑，窃据我江夏，掩袭我巴丘。我是以义勇争先，忠贞

尽力。斩馘凶渠，不可称算，沙同赤岸，水若绛河。任约泥首於安南，化仁面缚於汉口，

子仙乞活於鄢郢，希荣败绩於柴桑。侯景奔窜，十鼠争穴，郭默清夷，晋熙附义，计穷

力屈，反杀後主。毕、原、酆、郇，并离祸患，凡、蒋、邢、茅，皆伏鈇鑕。是可忍也，

孰不可容，幕府据有上流，是惟分陕，投袂荷戈、志在毕命。昔周依晋、郑，汉有虚、

牟。彼惟末属，犹能如此；况联华日月，天下不贱，为臣为子，兼国兼家者哉！咸以义

旗既建，宜须总一，共推幕府，实用主盟。粤以不佞，谬董连率，远惟国艰，不遑宁处。

中权後劲，龚行天罚，提戈蒙险，陨越以之。天马千群，长戟百万，驱贲获之士，资智

勇之力，大楚逾荆山，浅源度彭蠡，舳舻泛水，以掎其南，辎軿委输，以冲其北。华夷

百濮，赢粮影从。雷震风骇，直指建业。按剑而叱，江水为之倒流；抽戈而挥，皎日为

之退舍。方驾长驱，百道俱入，夷山殄谷，充原蔽野。挟輈曳牛之侣，拔距砾石之夫，

骑则逐日逐风，弓则吟猿落雁。捧昆仑而压卵，倾渤海而灌荧。如驷马之载鸿毛，若奔

牛之触鲁缟。以此众战，谁能御之！脱复峰虿若毒，兽穷则斗，谓山盖高，则四郊多垒；

谓地盖远，则三千弗违。如彼怒蛙，譬诸鼷鼠，岂费万钧，无劳百溢。加以日临黄道，

兵起绛宫，三门既启，五将咸发，举整整之旗，扫亭亭之气，故以临机密运，非贼所解，

奉义而诛，何罪不服。今遣使持节、大都督征东将军、开府仪同三司、江州刺史、尚书

令、长宁县开国侯王僧辩，率众十万，直扫金陵。鸣鼓聒天，扌从金振地，朱旗夕建，

如赤城之霞起；戈船夜动，若沧海之奔流。计其同恶，不盈一旅，君子在野，小人比周。

荷校灭耳，匪朝伊夕。栈长狄之喉，系郅支之颈。今司寇明罚，质鈇所诛，止侯景而已。

黎元何辜，一无所问。诸君或世树忠贞，身荷宠爵，羽仪鼎族，书勋王府，俯眉猾竖，

无由自效，岂不下惭泉壤，上愧皇天！失忠与义，难以自立。想诚南风，乃眷西顾，因

变立功，转祸为福。有能缚侯景及送首者，封万户开国公，绢布五万匹。有能率动义众，

以应官军，保全城邑，不为贼用，上赏方伯，下赏剖符，并裂山河，以纡青紫。昔由余

入秦，礼同卿佐；日磾降汉，且珥金貂。必有其才，何血阝无位。若执迷不反，拒逆王

师，大军一临，刑兹罔赦。孟诸焚燎，芝艾俱尽；宣房河决，玉石同沈。信赏之料，有

如皎日；黜陟之制，事均白水。檄布远近，咸使知闻。〈《梁书�元帝纪》，又略见《

艺文类聚》五十八〉

庆南郊启

　　大裘而冕，陶匏以质；黄锺既奏，云门斯舞。乐谐六变，歌陈九德；感天动神，式

展诚敬。〈《艺文类聚》三十八。〉

庆东耕启

　　伏惟陛下，敬授民时，造幄籍圃。汉之元凤，未足捧羁；晋之太始，非堪扶毂。但

承明侍从，即事未由。周南留滞，伏深恋仰。〈《艺文类聚》三十九〉

谢敕赐第启

　　窃以汉锡五伦，实云清吏；魏宠卫臻，用旌庸直。未如灵光输奂，睢阳爽垲。北连

城阙，有似甄侯之舍；东望市廛，荣深预章之圃。昔狼望未平，冠军辞宅；马池犹隔，

雍丘让邸。臣惭霍曹远志，但识君命无违。再思庸陋，九殒非答。〈《艺文类聚》六十

四，《初学记》二十四。〉

为东宫荐石门侯启

　　切以凤鸣朝阳，必资蓝田之宝；龙门点额，亦俟堂溪之珍。是以紫玉见称，黄金为

贵；文传梦鸟，学重灵蛇。点漆凝脂，事逾卫介；浑金璞玉，才匹山涛。昔翟汤隐逸，

见称庾亮；陈平器局，被荐无知。以人废言，诚增竦�；进贤上赏，伏待慈照。〈《艺

文类聚》五十三〉

谢东宫赐白牙镂管笔启

　　春坊漆管，曲降深恩；北宫象牙，猥蒙沾逮。雕镌精巧，似辽东之仙物；图写奇丽，

笑蜀郡之儒生。故知嵇赋非工，王铭未善。昔伯喈致赠，谗属友人；葛龚所酬，止闻通

识。岂若远降鸿慈，曲覃庸陋。方觉瑠璃无当，随珠过侈。但有羡卜商，无因则削；徒

怀曹植，恒愿执鞭。〈《艺文类聚》五十八〉

谢东宫贲貂蝉启

　　挹娄之毳，曲降鸿恩；丽水之珍，复蒙殊奖。东平紫貂之赐，非闻暖额；中山黄金

之锡，岂曰附蝉。坐变仲尼之容，增晖允南之貌。〈《艺文类聚》六十七〉

谢东宫赐尘尾锦帔团扇等启

　　杨雄口讷，本贵谈端；田蚡貌寝，终於丽饰。始兴之扇，方斯非拟；邺中之锦，匹

此为轻。方愿弘此仁风，既动承华之气；服兹怀袖，复比文若之香。〈《艺文类聚》六

十九〉

谢东宫《广�》宝枕启

　　泰山之药，既使延龄；长生之枕，能令益寿。黄金可化，岂直刘向之书；阳燧含火，

方得葛洪之说。况复重安玳瑁，独胜瑰材；方松非匹，称榴未拟。〈《艺文类聚》七十

〉

谢敕赐缛启

　　昔汉后赐貂，魏君送缛，未有玄免来王，黄龙作贡，便觉肃《广�》非遥，挹娄无

远。〈《艺文类聚》七十〉

谢东宫贲花钗启

　　嗤乱九衢，花含四照。田文之珥，惭於宝叶；王粲之咏，恧此乘莲。九官之当，岂

直黄香之赋；三珠之钗，敢高崔瑗之说。况以丽玉澄晖，远过玳瑁之饰；精金曜首，高

践翡翠之名。〈《艺文类聚》七十〉

上东宫古迹启

　　施宜八分之巧，元常三体之妙，史籀李斯之篆，梁鸿曹喜之书，莫不总萃桂宫，盈

满甲馆。窃以鸾惊之势，既闻之於索靖；鹰跱之巧，又显之於蔡邕。是以游雾重云，传

敬礼之法；鸟颉鲁颃，表扬泉之赋。颇好六文，多惭三礼；尚方大篆，既其牢落。柱下

方书，何曾仿佛。空慕河间之聚书，竟微东平之献表。齐攸、尺牍，顾已缺然；北海楷、

隶，终成难拟。〈《艺文类聚》七十四〉

谢上画蒙敕裒赏启

　　臣簿领馀暇，窃爱丹青。云台之像，终微仿佛，宣室之图，更难议拟。成蝇罕术，

画马疏文。人非世将，恩深晋帝之赏；迹愧景山，宠逾魏皇之诏。

谢东宫《广�》陆探微画启

　　工逾画马，巧迈图龙。试映玉池，即看鲁动；还傍金屏，复疑蝇集。史迁暂睹，悬

识留侯之貌；汉帝一瞻，便见王嫱之像。〈《艺文类聚》七十四〉

谢东宫赐弹棋局启

　　绎本惭游艺，弥愧拂巾。凤峙鹰扬，信难议拟；鸟跂星悬，曾何仿佛。莲花未易，

玉屑不工。缘边之法，庶遵细柳之阵；徘徊之势，方希明月之楼。子桓有锡，闻於遂古；

季绪蒙赐，即事可传。〈《艺文类聚》七十四〉

上谷充军粮启

　　臣闻金城千仞，必资守粟；革车千乘，其在馈实。原武车绥旌，列飞鸿之行陈；奉

辞受赈，貙挚兽於貙虎。贾逵渠水，虽曰难踪；梁习劝农，窃知自勉。〈《艺文类聚》

八十五〉

为江夏王安丰谢东宫贲锦启

　　舒将并石，堪来墓雨；萦持结缆，剩可荡舟。秦川书字，妙能八体；邺县登高，真

堪九日。宋姬赠马，未足为荣；冯媛乘车，方兹非宠。

东宫贲辟邪子锦白褊等启

　　江波可濯，岂藉成都之水；登高为艳，取映凤皇之文。至如鲜洁齐纨，声高赵谷；

色方蓝浦，光譬灵山。试以照花，含银烛之状；将持比月，乱含璧之晖。〈《艺文类聚》

八十五〉

谢东宫贲瓜启

　　金萦始荐，琼蕊载珍；味夺蔗浆，甘逾石蜜。〈《艺文类聚》八十七〉

为妾弘夜姝谢东宫贲合心花钗启

　　未得投壶，先应含笑；不因鸾凤，自能歌舞。夜姝昔往阳台，虽逢四照，曾游沣浦。

惯识九衢，未有仍代爵钗。还胜翠羽，饰以南金，装兹丽玉。修靡夫人，本分章华之里；

中山孺子，独荷春宫之恩。有志当能，无期投阁。〈《艺文类聚》八十八〉

X-GORB Books | zh.wikisource.org | CC BY-SA 4.0 12 / 14



全梁文/卷十六

谢晋安王赐马启

　　绎武愧仲都，遂蒙大骊之锡；儒谢春卿，空颁名马之贲。故以取方驎友，自匹龙媒。

不待景公，婉如齐画；无劳马援，翻等汉铜。岂有灭没黑龙，连翩白马；钱文见重，津

名取贵。相彼骐骥，犹深恋主；矧伊伏枥，弥结怀恩。〈《艺文类聚》九十三〉

谢东宫赉蒸栗牛启

　　色似秘府之书，毛类陈王之玉。も角未奇，莹蹄非贵。〈《艺文类聚》九十四〉

谢贲车螯蛤蜊启

　　车螯味高食部，名陈物志；蛤蜊声重前论，见珍若士。并东海波臣，西王母药。雀

文始化，燕羽犹在；体润珠胎，形随月减。〈《艺文类聚》九十七〉

谢赐功德净馔一头启

　　瑶器自满，金鼎流味；浆含都蔗，味资石蜜。〈《北户录注》〉

又谢贲功德食一头启

　　天厨净馔，庵罗法果。〈《北户录注》〉

谢敕送齐王瑞像还启

　　臣闻非晦非明，法身凝寂；有感有见，渴仰赴几。伏惟陛下，百姓为心，宜观种觉，

十方皆见，普照玉畿。将使化行南国，乃卷西顾，江水安流，大川利涉。鲜云���，暂

掩晨离；甘雨霏微，犹藏宿雾。高明可仰，与天花而俱落；清梵腾空，杂埙篪以相韵。

顶礼最胜，敬谒法王。瞻彼堵墙，不足为喻；立处针锋，弗云易拟。臣身持静戒，心忭

法流，接足道周，膜拜路左，得未曾有，喜跃充遍。〈《艺文类聚》七十七〉

上一卷

下一卷

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

